Perkasakan hukuman khidmat masyarakat bagi
kesalahan jenayah syariah - Sultan Pahang

Al-Sultan Abdullah ketika berkenan mempengerusikan Mesyuarat MUIP Kali Ke-199, hari ini. - Foto ihsan Facebook
Kesultanan Pahang

KUANTAN: Sultan Pahang, Al-Sultan Abdullah Ri‘ayatuddin Al-Mustafa Billah Shah, menzahirkan
pandangan supaya hukuman khidmat masyarakat diperkasakan sebagai salah satu bentuk hukuman
alternatif bagi kesalahan jenayah syariah.

Bagaimanapun, baginda menegaskan pelaksanaan hukuman tidak seharusnya dilihat semata-mata
sebagai suatu bentuk pembalasan.

Sebaliknya, baginda bertitah, ia sebagai instrumen untuk membina keinsafan, memperbaiki akhlak serta
memulihkan pesalah kembali menghayati nilai-nilai Islam dan berperanan sebagai anggota masyarakat

yang bertanggungjawab.

"Kita sedang melangkah ke era baharu dalam pembangunan perundangan syariah yang menuntut
pendekatan lebih progresif dan berorientasikan pemulihan.



"la (hukuman) alternatif bagi kesalahan syariah yang bersesuaian, selaras peruntukan undang-undang
yang berkuat kuasa.

"Pendekatan ini bukan saja memberi manfaat kepada masyarakat, malah memperkukuhkan fungsi
sistem keadilan syariah sebagai wadah mendidik, membimbing dan memulihkan.

"Saya berharap perbincangan itu (mengenai hukuman) menghasilkan keputusan yang tuntas, praktikal
dan berpandangan jauh demi memperkukuhkan pentadbiran keadilan syariah di Pahang,' titah baginda
ketika berkenan mempengerusikan Mesyuarat Majlis Ugama Islam dan Adat Resam Melayu Pahang
(MUIP) Kali Ke-199, di sini, hari ini.

Titah itu disiarkan melalui Facebook Kesultanan Pahang, hari ini.
Turut berangkat ialah Tengku Mahkota Pahang, Tengku Hassanal Ibrahim Alam Shah.

Dalam pada itu, Al-Sultan Abdullah turut merakamkan ucapan tahniah kepada Majlis Kesultanan Pahang,
Pejabat Setiausaha Kerajaan Pahang, Jabatan Agama Islam Pahang (JAIP) serta Jabatan Pendakwaan
Syariah Pahang atas penganugerahan Sijil Pengiktirafan Unggul Sistem Pengurusan Integriti dan
Governans (SPINE) 2026.

Baginda menyifatkan pengiktirafan itu sebagai bukti komitmen berterusan agensi-agensi kerajaan negeri
dalam memperkukuh tadbir urus, membudayakan integriti, serta melaksanakan inisiatif pencegahan
rasuah secara sistematik dan berkesan demi memastikan penyampaian perkhidmatan terbaik kepada
rakyat.

Kelantan yakin RUU Syariah
baharu tidak bercanggah
Perlembagaan

Mohamed Fadzli (tengah) semasa sidang akhbar selepas Mesyuarat Exco di Kompleks Kota
Darulnaim, Kota Bharu pada Rabu.



KOTA BHARU - Kerajaan Kelantan yakin Rang Undang-Undang (RUU)
Kesalahan Syariah (Kelantan) 2026 yang baharu tidak bercanggah dengan
peruntukan Perlembagaan Persekutuan apabila ia akan dibentangkan pada
Persidangan Kali Kedua Bagi Tempoh Penggal Keempat Dewan Undangan
Negeri (DUN) Kelantan pada 11 Ogos ini.

Timbalan Menteri Besar, Datuk Dr Mohamed Fadzli Hassan berkata, RUU itu
digubal semula susulan keputusan Mahkamah Persekutuan membatalkan 16
peruntukan Enakmen Kanun Jenayah Syariah (I) 2019.

Menurut beliau, RUU berkenaan digubal bagi menggantikan Enakmen Kanun
Jenayah Syariah (l) 2019 selepas Mahkamah Persekutuan pada 9 Februari
2024 dalam kes Nik Elin Zurina Nik Abdul Rashid & Seorang Lagi lawan
Kerajaan Negeri Kelantan memutuskan 16 peruntukan enakmen tersebut
terbatal dan tidak sah kerana berada di luar bidang kuasa DUN.

"Susulan keputusan itu, Kerajaan Kelantan menubuhkan Jawatankuasa
Pindaan Enakmen Kanun Jenayah Syariah sejak pertengahan tahun 2024
bagi meneliti bukan sahaja 16 peruntukan yang dibatalkan, malah membuat
kajian menyeluruh terhadap keseluruhan enakmen tersebut.

‘Jawatankuasa itu dianggotai pakar perundangan sivil dan syariah, ahli
akademik, pakar Perlembagaan serta pegawai Kehakiman Syariah bagi
memastikan penggubalan baharu mengambil kira sepenuhnya alasan
penghakiman Mahkamah Persekutuan,” katanya semasa sidang akhbar
selepas Mesyuarat Exco di Kompleks Kota Darulnaim di sini pada Rabu.

Beliau memberitahu, proses penyediaan RUU itu melalui pelbagai peringkat
penelitian termasuk pembentangan kepada Jemaah Ulama Kelantan di
bawah Majlis Agama Islam dan Adat Istiadat Melayu Kelantan (MAIK),
menyebabkan proses penggubalannya mengambil masa yang lebih panjang.



“la turut disusun mengikut kerangka Maqgasid Syariah iaitu penjagaan agama,
nyawa, akal, harta dan keturunan.

“RUU ini jJuga membuktikan bahawa undang-undang syariah mampu

berkembang melalui ijtihad perundangan dalam kerangka Perlembagaan
Persekutuan,” katanya.

Ujar beliau, beberapa peruntukan baharu serta ciri pembaharuan turut
diperkenalkan menerusi RUU berkenaan, manakala perincian penuh akan
dijelaskan ketika pembentangan di sidang DUN nanti.

Mohamed Fadzli berharap RUU itu mendapat sokongan Ahli-ahli Dewan

Undangan Negeri serta seluruh rakyat Kelantan dan umat Islam di negara ini
demi memartabatkan perundangan syariah.

Selangor cadang tubuh
Mahkamah Utama Syariah -
Mohammad Fahmi

Mohammad Fahmi semasa membentangkan Rang Undang-Undang Enakmen Undang-Undang Tubuh
Kerajaan Selangor (Pindaan) 2026 berkaitan peruntukan agama negeri dan penubuhan Mahkamah
Syariah semasa Sidang DUN Selangor pada Isnin.



SHAH ALAM - Cadangan penubuhan Mahkamah Utama Syariah di Selangor
bukan bertujuan memperluaskan bidang kuasa Mahkamah Syariah melebihi
had ditetapkan Perlembagaan Persekutuan.

Exco Agama Islam dan Pembudayaan Inovasi Selangor, Mohammad Fahmi
Ngah berkata, langkah itu sebaliknya bertujuan memperkemaskan struktur
serta hierarki Mahkamah Syariah negeri supaya sistem kehakiman itu lebih
tersusun.

Menurutnya, penubuhan Mahkamah Utama Syariah akan menyediakan
ruang penelitian kehakiman lebih menyeluruh khususnya bagi kes
membabitkan persoalan hukum syarak, kepentingan awam dan isu
perundangan kompleks.

"Kerajaan negeri menegaskan cadangan penubuhan Mahkamah Utama
Syariah bukan bertujuan mewujudkan persaingan atau pertindihan dengan
Mahkamah Sivil.

"Kedua-dua sistem kehakiman mempunyai bidang kuasa masing-masing
sebagaimana ditetapkan oleh Perlembagaan Persekutuan,” katanya.

Beliau berkata demikian ketika membentangkan Rang Undang-Undang
Enakmen Undang-Undang Tubuh Kerajaan Selangor (Pindaan) 2026
berkaitan peruntukan agama negeri dan penubuhan Mahkamah Syariah
semasa sidang Dewan Undangan Negeri (DUN) Selangor pada Isnin.

Mohammad Fahmi berkata, pindaan itu juga tidak bertujuan memberikan
campur tangan baharu kepada pihak eksekutif terhadap institusi kehakiman
Svariah.



Sebaliknya, katanya, cadangan memasukkan peruntukan kehakiman Syariah
dalam Undang-Undang Tubuh Kerajaan Selangor (UUTKS) adalah bagi
memperkukuhkan kedudukan institusi itu melalui pengiktirafan pada
peringkat undang-undang tertinggi negeri.

"Peruntukan berkaitan pelantikan hakim syarie, sumpah jawatan, kuasa
menghukum kerana penghinaan kepada mahkamah serta perlindungan
terhadap fungsi kehakiman menunjukkan komitmen kerajaan negeri untuk
memperkukuhkan prinsip kebebasan, integriti dan kewibawaan institusi
kehakiman Syariah," jelas beliau.

Artikel Berkaitan:

+ Hakam: Fungsi dan peranan dalam menyelesaikan konflik rumah tangga

« Pasangan kekasih disebat di khalayak ramai selepas bercium ketika siaran langsung
TikTok

+ PM umum peruntukan RM1.5 juta perluas akses bantuan guaman syarie

+ Perak bakal gubal RUU Kesalahan Syariah, hukuman lebih berat menanti

« Suami, isteri orang mengaku salah cuba bersetubuh didenda sehingga RM5,000

Mengulas lanjut, katanya, cadangan pindaan itu telah melalui proses
penelitian dan libat urus panjang membabitkan pelbagai pihak
berkepentingan termasuk institusi agama Islam negeri, institusi kehakiman
Syariah, pihak berkuasa undang-undang, ahli akademik serta agensi
berkaitan.



Katanya, pindaan itu bukan dibuat secara tergesa-gesa, sebaliknya hasil
penelitian menyeluruh bagi memastikan setiap perubahan mempunyai asas
perundangan kukuh serta mengambil kira kepentingan masyarakat Islam di
Selangor.

Beliau berkata, pindaan berkaitan kedudukan agama Islam negeri Selangor
mengikut pegangan Ahli Sunnah Wal Jamaah pula akan memberikan
kejelasan dari sudut perundangan terhadap asas pegangan yang diamalkan
sejak sekian lama.

"Pengukuhan institusi agama Islam dan kehakiman Syariah penting bagi
memastikan pentadbiran agama Islam dapat dilaksanakan secara teratur,
konsisten dan memenuhi tuntutan semasa," ujarnya.

Menurut beliau, dengan pindaan itu, kedudukan agama Islam dan institusi
kehakiman Syariah di Selangor akan mempunyai asas perundangan lebih
kukuh bagi menghadapi cabaran semasa serta memastikan kepentingan
umat Islam terus dipelihara.

"Pindaan ini mencerminkan komitmen kerajaan negeri memastikan sistem
perundangan dan institusi Islam di Selangor terus diperkasakan berdasarkan
prinsip keadilan, integriti, tadbir urus baik serta selaras dengan Perlembagaan
Persekutuan dan UUTKS," tambah beliau.



Perkahwinan tidak daftar jejas hak anak, kebajikan keluarga -
Zulkifli

Ketiodaan pendaftaran perkahwinan secara rasmi juga boleh menimbulkan keraguaon mengenai status nasab

seseorang anak, manakala isteri mungkin menghadapi kesukaran untuk membuat tuntutan nafkah atau mutaah. -
Gambar hiasan

LABUAN: Perkahwinan yang tidak didaftarkan boleh memberi implikasi serius terhadap hak anak-anak dan
kebajikan keluarga, termasuk kesukaran mendapatkan sijil kelahiran, akses pendidikan dan penjagaan

kesihatan, serta urusan pewarisan, kata Menteri di Jabatan Perdana Menteri (Hal Ehwal Agama). Zulkifli
Hasan.

Beliau berkata, masih terdapat pasangan yang menjalani hidup sebagai suami isteri selama

berdekad tanpa mendaftarkan perkahwinan mereka, manakala sesetengahnya berkahwin di luar

kawasan atau melalui pendaftar perkahwinan yang tidak sah tanpa mematuhi prosedur yang ditetapkan di
bawah Akta Undang-Undang Keluarga Islam (Wilayah-Wilayah Persekutuan) 1984 (Akta 303).

“Implikasi daripada kegagalan atau kelewatan mendaftarkan perkahwinan bukan perkara kecil,
sebaliknya besar dan boleh berpanjangan,” katanya ketika merasmikan Program Literasi Undang-Undang
Syariah Wilayah Persekutuan Labuan 2026 di Kompleks Darul Kifayah, di sini, hari ini.

Zulkifli berkata, anak-anak antara yang paling terjejas akibat perkahwinan yang tidak didaftarkan, kerana
boleh menyukarkan proses mendapatkan sijil kelahiran, akses pendidikan dan penjagaan kesihatan, selain
menimbulkan isu berkaitan identiti dan kewarganegaraan.



Beliau berkata, ketiadaan pendaftaran perkahwinan secara rasmi juga boleh menimbulkan keraguan
mengenai status nasab seseorang anak, manakala isteri mungkin menghadapi kesukaran untuk membuat
tuntutan nafkah atau mutaah.

“Urusan berkaitan harta pusaka dan faraid juga boleh menjadi rumit serta mencetuskan pertikaian dalam
keluarga apabila berlaku kematian,” katanya.

Zulkifli berkata, kementeriannya bersama-sama agensi agama dan rakan strategik, mengambil pendekatan
proaktif bagi menangani isu pendaftaran perkahwinan yang masih tertanggguh serta pengesahan
perkahwinan dalam kalangan penduduk.

*Kami bukan untuk mencari kesalahan atau menghukum sesiapa, sebaliknya untuk membantu, memudah
cara dan menyelesaikan isu ini secara menyeluruh demi masa depan keluarga dan anak-anak,” katanya.

Sehubungan itu, beliau menggesa mereka yang mempunyai isu berkaitan pendaftaran perkahwinan yang
masih tertangguh atau mempunyai kemusykilan mengenai undang-undang perkahwinan supaya
mendapatkan khidmat pegawai di kaunter interaktif yang disediakan sepanjang program hari ini.

“lJangan berasa malu atau takut,” katanya.

Zulkifli berkata, pendaftaran perkahwinan penting untuk memastikan seebuah perkahwinan itu diiktiraf
secara rasmi dan melindungi hak serta kepentingan pasangan dan anak-anak.

Beliau berkata, pematuhan terhadap undang-undang syariah tidak seharusnya dilihat sebagai beban,
sebaliknya satu bentuk perlindungan yang dapat mengelak pertikaian serta menjamin masa depan
keluarga.

Program yang dianjurkan Jabatan Pendakwaan Syariah Wilayah Persekutuan itu melibatkan kerjasama
pelbagai agensi, termasuk Pejabat Ahli Parlimen Labuan, Mahkamah Syariah Wilayah Persekutuan,
Jabatan Agama Islam Wilayah Persekutuan {JAWI), Majlis Agama Islam Wilayah Persekutuan (MAIWP),
Jabatan Bantuan Guaman, Jabatan Mufti Wilayah Persekutuan, Tabung Haji dan Yayasan Pembangunan
Ekonomi Islam Malaysia (YAPEIM).



‘Nasib baik tak jadi jenazah'- Hakim tegur bekas siak,
wanita cuba zina di bilik urus mayat masjid

Farhana Yaacob - Ogos 13, 2026 @ 4:25pm - n

MELAKA: "Nasib baik tidak jadi jenazah semasa melakukan perbuatan itu, kalau tidak terus dimandikan di
situ.”

Teguran itu dilontarkan Hakim Mahkamah Tinggi Syariah Melaka, Mawardi Che Man terhadap seorang
bekas siak masjid dan seorang wanita berstatus isteri orang yang didakwa melakukan percubaan
persetubuhan haram di bilik pengurusan jenazah sebuah masijid.

Tertuduh lelaki berusia 48 tahun dan wanita berkenaan berumur 51 tahun, masing-masing mengaku
bersalah atas pertuduhan berkenaan sebelum dijatuhi hukuman denda RM5,000 atau penjara 18 bulan
jika gagal membayar denda.

Berdasarkan pertuduhan, mereka masing-masing didakwa cuba melakukan persetubuhan haram dengan
individu yang bukan suami atau isteri yang sah di sisi hukum syarak.

Kesalahan itu didakwa berlaku antara jam 8 pagi hingga 12 tengah hari di lokasi berkenaan dan didakwa
mengikut Seksyen 52 Enakmen Kesalahan Syariah (Negeri Melaka) 1991.

Berdasarkan fakta kes, kedua-dua tertuduh didakwa melakukan perbuatan itu berulang kali di bilik
pengurusan jenazah sebuah masjid antara Januari hingga April 2026.



Mereka kemudian dibawa ke Bahagian Penguatkuasaan Jabatan Agama Islam Melaka (JAIM) pada 4
Jun 2026 selepas satu laporan polis diterima berkaitan dakwaan rogol.

Bagaimanapun, hasil siasatan mendapati perbuatan itu dipercayai berlaku secara sukarela dan dilakukan
berulang kali.

Dalam tegurannya, Mawardi berkata kes berkenaan begitu serius kerana berlaku di kawasan masjid yang
mempunyai fungsi khusus dalam pengurusan jenazah umat Islam.

"Di sinilah tempat penyucian akhir orang yang mati. Tetapi apa yang berlaku di tempat kejadian ini
mendatangkan dosa besar kerana persetubuhan haram dilakukan di tempat berkenaan," katanya.

Jelas beliau, perbuatan itu lebih mengecewakan kerana tertuduh lelaki yang juga bekas siak
bertanggungjawab menguruskan persiapan jenazah, manakala wanita berkenaan pula membantu kerja
pembersihan di masjid sebagai sukarelawan di bawah Majlis Agama Islam Melaka (MAIM).

"Saya sedih dan ada juga rasa marah, kamu sudah zina, itu sudah ada dalam al-Quran. Tambahan pula
kamu lakukan di tempat yang begitu mulia," katanya.

Tambah Mawardi, kesalahan itu bukan sahaja membabitkan pelanggaran hukum syarak, malah
mencemarkan amanah yang diberikan kepada individu yang sepatutnya menjaga kesucian rumah ibadat.

Pendakwaan dikendalikan Ketua Pendakwa Syarie Melaka, Wan Mahyuddin Wan Muhammad bersama
Pendakwa Syarie, Radzwan Abdullah memohon hukuman setimpal dengan mengambil kira keseriusan
kesalahan, lokasi kejadian serta kedudukan kedua-dua tertuduh sebagai petugas masjid.

Kedua-dua tertuduh diwakili peguam syarie Yayasan Bantuan Guaman Kebangsaan (YBGK), Muhammad
Ammar Yaser Ahmad Nazri.



